Викторина – интеллектуаль уен
Әдәбият һәм сәнгать, дин һәм тарих сорауларын кертеп төзелгән викториналарны укытучы үзе теләгәнчә файдалана ала. “Татар егете”, “Татар кызы” бәйгеләренә әзерләнү өчен дә кулай материал дип саныйм. Укучыларыбызның тарих, сәнгать һәм әдәбиятыбыз буенча гына түгел, Ислам дине буенча да бераз гына мәгълүматлары булырга тиеш. Мәктәпләрдә дин тарихы дәресләре әлегә кертелмәсә дә, киләчәктә бик тә мөмкин. Бу викторинада берничә төркем көч сынаша ала. Тематик сорауларның берничәсен 2006 елда Чаллыда үткәрелгән бер чара вакытында язып алганмын. Мин шактый гына яңа сораулар өстәп һәм аларның җавапларын тулыландырып, сорау-җавап рәвешендә сезгә дә тәкъдим итәм.
Әдәбият.

· Татар әдәбиятына караган иң өлкән һәм олпат журнал һәм аның мөхәррире кем?

· “Казан утлары” журналы. Шагыйрь Равил Фәйзуллин – аның мөхәррире.

Тарих.

· Татарстан туграсының (гербының) авторы кем?

· Риф Фәхретдинов. 1992 елда расланды.
Сәнгать.

· Шахмат буенча дөньяда 15 яшьлекләр арасында гроссмейстр дәрәҗәсендә ике генә кеше бар.Татарстаннан кем?

· Гата Камский.

Дин.

· 1552 елдан соң татар җирендә мәчетләр төзү тыелган була. Кем тарафыннан ул яңадан рөхсәт ителә?

· Екатерина II (Әби патша) тарафыннан.

Әдәбият.

· Балалар әдәбияты өлкәсендәге казанышлар өчен Татарстанда булдырылган әдәби бүләк кем исемен йөртә?

· Абдулла Алиш исемен йөртә.

Тарих.

· 1506 елгы сугышта рус армиясе җиңелүгә дучар ителде. Бу чорда кайсы Казан ханы идарә иткән?
· Мөхәммәт Әмин.
Сәнгать.

· Кайсы татар бию көен классик әсәр дип атадылар?

· “Әпипә” көен.

Дин.

· Нәрсә ул азан?

· Мөселманнарны намазга чакыру авазы.

Әдәбият.

· Иң беренче булып Тукай бүләге (премиясе) кемгә бирелде:

А) Шәйхи Маннур

Б) Әхмәт Ерикәй

В) Әхмәт Фәйзи

Г) Габдрахман Әпсәләмов

· Әхмәт Фәйзи “Тукай” романы өчен бу бүләккә лаек булды.

Тарих.

· Казан ханлыгының иң соңгы ханы кем?

· Үтәмешгәрәй Сафа угылы (Ядегәр түгел!)

Сәнгать.

· Хатын-кызлар арасында татар профессиональ театрына кем нигез салды?

· Сәхипҗамал Гыйззәтуллина-Волжская 1912 елда Уфада “Нур” театрын оештыра.

Дин.

· Ни өчен Кол Шәриф мәчетенең манаралары 52 метрдан узмаган?

· Сөембикә манарасыннан биегрәк булмасын өчен. Ул 52 метр.

Әдәбият.

· Ул татар балалар поэзиясендә үз мәктәбен булдырды? – дип, Роберт Миңнуллин кемне атады?

· Шәүкәт Галиевне.

Тарих.

· Казан ханлыгын Явыз Иван кайчан басып алган?

· 1552 елда.

Сәнгать.

· Татар театрына кайчан нигез салынган?

· 1906 елның 22 нче декабрендә. Галиәсгар Камалның “Бәхетсез егет” драмасы уйналган.

Дин.
· “Кара мулла” дип нинди муллаларны атаганнар?

· Үз халкын укытмаган, белем бирмәгән муллаларны шулай атаганнар.

· Әдәбият.

· Туфан Миңнуллинның трилогиясе нинди әсәрләрне күздә тота?

· “Дуслар җыелган җирдә”, “Миләүшәнең туган көне”, “Хушыгыз” драмалары.

Тарих.

· Казан Кремленең кайсы манарасына йолдыз куелган?

· Спас манарасына.

Сәнгать.
· Җырны башкаручыны таны. (4 җырчының түбәндәге җырларыннан берсе җырлатыла, шуны аера белергә тиешләр. Хәзерге җырчыларны алырга да мөмкин.)

А) Р. Ваһапов “Яшьлек”

Б) И. Шакиров “Идел буе каеннары”

В) Г. Рәхимкулов “Зәңгәр күлмәк”

Г) Ф. Сөләйманова “Биргәнсең син миңа”

Дин.

· Исламда нинди Изге өч ай бар?

· Рамазан, Шаһбан, Рәҗәп айлары. (Мөхәммәт пәйгамбәр дөньяга килгән Мәүлет ае керми.)

Әдәбият.

· Ф. Әмирханның катнаш никах проблемасын кузгаткан әсәре?
· “Хәят” повесте.

Тарих.

· Явыз Иван Казанны алу хөрмәтенә нинди собор төзеткән?

· 1555-1561 елларда Мәскәү Кремле янында Василий Блаженный соборы төзелә.

Сәнгать.

· “Оча торган татар” сүзе кемгә карата әйтелгән?

· Бу сүз бөек балет биючесе Рудольф Нуриев хакында.

Дин.

· Мәскәүдәге беренче таш мәчет кемнәргә атап төзелә?

· 1812 елда һәлак булган мөселманнар хөрмәтенә 1816 елда патша Александр I төзеткән.

Әдәбият.

· Прозадагы шагыйрь дигән сүз кем турында? Сайлап ал.
А) М.Хәбибуллин

Б) М.Мәһдиев

В) А.Гыйләҗев

Г) Ә. Еники

· Әмирхан Еники турында.

Тарих.

· Бу тарихи күлне изге дип саныйлар. Аның турында риваятьләр дә байтак. Ул нинди күл? Сайлап ал.

1) Рабига күле

2) Кабан күле

3) Аккош күле

· Кабан күле.

Сәнгать.

· Беренче татар операсының авторы кем? Нинди әсәрләрен беләсез?
· Солтан Габәши. “Сания”, “Эшче” опералары.
Дин.

· Мөселманнар өчен иң зур изге бәйрәмнәр булып кайсы санала: корбан бәйрәме, ураза бәйрәме, кадер кичәсе, җомга көн?

· Җомга көн.

Әдәбият.

· Кайсы язучының яшел кара (чернила) белән генә язуы билгеле. Дөрес җавапны күрсәт: Хәсән Туфан, Хәсән Хәйри, Туфан Миңнуллин?

· Хәсән Туфан.

Тарих.

· 1917 елга чаклы бу архитектура һәйкәлендә ике башлы каракош булган. 1992 елда аңа алтын алмага утыртылган ярым ай куелган. Бу нинди һәйкәл?
· Сөембикә манарасы.

Сәнгать.

· Классик музыкада бер гаиләдән чыккан атаклы өч музыкантны ата.

· Заһидулла Яруллин, Фәрит Яруллин, Мирсәет Яруллин.

Дин.

· Казанны басып алучылардан саклап һәлак булган кайсы имамның исеме мәңгеләштерелде?

· Кол Шәриф 1552 елда Казанны Явыз Иван гаскәрләреннән саклаганда һәлак була. Казан Кремлендә урнашкан иң зур мәчет Кол Шәриф исемен йөртә.
